
Motorcykelinik ilumut eqqussisoqarsinnaanngussanersoq oqallisissiatut siunnersuut. 

(Inatsisartunut Ilaasortaq Bjørk Lange Olsen, Demokraatit) 

 

 

Akissuteqaat 

(Ineqarnermut Attaveqaasersuutinullu Naalakkersuisoq) 

 

Motorcykilinik ilumut eqqussisoqarsinnaanngussanersoq pillugu apeqquteqaat aallaavigalugu 

oqallisissiamik siunnersuuteqarneranut Bjørk Lange Olsen qutsavigaara.  

 

1980-mi Landsrådet innersuussinerisa kingunerisaanik Folketingimit aalajangiunneqarpoq 

motorcykilit nunatsinnut eqquteqqusaajunnaassasut, tamannalu siunnersuuteqartumit inuit 

motorcykilernissamut pisinaatitaaffiinik piianertut isigineqarluni.  Motorcykilit amerlassusaat 

apparujussuarsimanerat eqqortuuvoq; tassa 1980-mi 41-niit ukioq manna 1. januar 4-nut.   

 

1978-mi Landsrådep motorcykilinut inerteqqutigineqalernissaat eqqartormassuk pissutaasoq 

tassaavoq motorcykilit nipitunerisa innuttaasunut akornutaammata. Pineqartup 

oqallisigineqarnerani erserpoq motorcykilinik ajutoornikkut toqusartut pissutsinut 

naapertuutinngitsumik amerlavallaartut. 1971-mi toqusut arfineq-marluk 

amerlanerpaajusimapput, naak motorcykilit 70-siinnaagaluartut.    

 

Nunani allani misilittakkat takutippaat, motorcykilinik ajutoornerit toqussutaasarnerilu 

biilunut sanilliullugit amerlanerujussuusut. Taamaattumik kingunissaa eqqortoq tassaassaaq, 

motorcykilit akuersaarutsigit aamma inuit ajutooratarsinnaanerat akuersaassagatsigu.   

 

Eqqartortariaqarparput akuerisinnaassanerlutigu inuttaasut taamatut navianartorsiornissamut 

namminneq aalajangissaneraat imaluunniit uagut qinikkatut ilaqutaasut peqqinnissaqarfillu 

sinnerlugit aalajangiinermik immitsinnut akisussaaffilissanersugut. 

 

Aammali kingunerluutigisinnaasai kisiisa eqqartussanngilagut. Motorcykililli angallannermi 

nuannaarniutigalugillu ingerlanermi pitsaaqutigisai ilannguttariaqarlugit. Motorcykilit 

angallatinut allanut sanilliullugit pitsaaqutigisinnaasai isiginiartariaqarpagut.   

 

Taamatut oqareerlunga paasissutissiissutigisinnaavara Naalakkersuisut siusinnerusukkut 

misilittakkat, motorcykilinik eqqussinissap inerteqqutigineqarneranut tunngavigineqartut, 

tunngavigalugit motorcykilinik eqqussinissap akuerinissaata sulissutiginissaanik 

pilersaaruteqanngitsut.   

 

Sammisap oqallisigineqarnissaanut qilanaarlunga.  


